
Questi mostri, de quanto non è vizio,

O ignoranza nemixi capitali,

A-i genii, che con magico artifizio

Ean pe finî quelle opere immortali,

Zù per l'aia vegnindo a preçipizio

S'avventavan furiosi a disturbâli,

Tiando zù, comme furie inviperie,

A-ô tempio e a lô co-e grinfie grosse prie.

Mentre i genii sostegnan a tempesta

Fermi quanto l'è fermo a-i maôxi ûn schêuggio,

A Sapienza a batteiva lesta lesta

Con l'asta ô scuddo, e allôa in t'ûn battidêuggio

Co-a spâ ä man, scuddo a-ô brasso e casco in testa,

E tutti quanti coronæ d'öfêuggio,

Vegnivan atri genii a çento a çento

A proteze i artisti e ô monumento.

Fra-ô tempio e a moltitudine avversaia

Se serravan in çerci larghi a-ô basso,

E streiti in çimma, unii con straordinaia

Precisûa comme a curva de compasso;

E comme un campanon sospeisi in aia

A tempo alzavan sorve a testa o brasso

Scinistro, e scuddi a scuddi accavalcavan,

E un'immensa testuggine formavan.

A gragnêua de prionasse in zù a vegniva

Sorve da ferrea cupola a derrûi

Con ramaddan orrendo ch'insordiva

Ciù che trenta dozzeñe de tambûi;

Ma con fracasso inutile a colpiva

I scûddi insemme ben connessi e dûi,

E cazzendo d’intorno a-ô monumento

A se cangiava in scioî per ornamento.

